
तॉकव्हिलाच्या राजकीय विचारांचो प्रभाव मरणा उपरांत अमेरिकेंतल्या विचारवंतांचेर जालोच.जाल्यार ताच्या समाजशास्त्रीय विचारांचो प्रभाव फ्रांस,जर्मनी आदी युरोपी देशांतल्या समाजशास्त्रांचेर जालो.फ्रांसाचे राजवेवस्थेंतलो उणाव,तेचप्रमाण ब्रिटनातलें तिचें खाशेलपण तॉकव्हिलान आपले बरपावळींतल्यान दाखयलां.अमेरिकेंतलें वेवस्थेविशींय तॉकव्हिलान बारीकसाणेन निरिक्षण करुन आपलीं मतां उक्तायल्यांत.

तिक्कन्नःजल्मःइ.स.सु.1220; मरणःइ.स.सु.1290). 
नामनेचो तेलुगू कवी.तो गौतमगोत्री आनी आपस्तंबसुत्री ब्राह्मण आशिल्लो.व्युत्पन्न पंडीत आनी कवी म्हणून ताच्या घराण्याची नामना आशिल्ली.ताचे आवयचें नांव अन्नांबा आनी बापायचें नांव कोमन्न.तिक्कन संस्कृत आनी तेलुगू भाशांचो पंडीत आशिल्लोच ते भायर विनयी,न्यायी चारित्र्यवान म्हणून ताची नामना आशिल्ली.नेळ्ळूरा लागसार आशिल्ल्या हरिहरनाथांच्या देवळाकडेन तो रावतालो.नेळ्ळूरचो राजा मनुमसिध्दी हाचेकडेन ताचो संबंद आयलो.ताची सुमाराभायली प्रतिभा आनी असामान्य बुध्दिमत्ता पळोवन ताणें ताका आलाशिरो दिलो.ताचे राज्यसभेंत तो मंत्री,सेनापती आनी राजकवी ह्या तीन पदांचेर आशिल्लो.एक फावटीं नेळ्ळ्राचेर संकश्ट आयिल्लें आसताना ताणें वरंगळच्या काकतीय नृपती गणपतिदेव हाका आपलें काव्य गावन दाखोवन आपल्या आश्रयदात्याचेर आयिल्ल्या संकश्टापसून सोडोवपाक सैनिकी पालव मेळयलो.ताणें एक फावट सोमयाग केल्लो देखून ताका तिक्कन्न सोमयाजी म्हणुनूय वळखताले.एक फावट हनुमकोंडा गांवांत गणपती काकतीय हाच्या फुडारपणाखाल एक वादसभा भरिल्ली.तिक्कन्नान हे सभेंत वांटो घेवन जैन आनी बौध्द पंडितांक हारयले आनी वैदिक धर्माचें व्हडपण सिध्द करुन दाखयलें. 

‘ निर्वचनोत्तर रामायण ‘ ही ताची पयली रचना.हे सचनेंतल्या ‘ सीताचरित्र ‘ ह्या भागांत ताच्या असामान्य कवित्वाचीं मुळां स्पश्ट दिसतात.हो ग्रंथ ताणें रामायणाच्या उत्तरकांडाचेर आदारुन बरयला.उत्तराकांडाचेर तेलुगूंत रचना करपी तिक्कन्न हो पयलो कवी.ताणें हो ग्रंथ मनुमसिध्दीक ओंपला. ‘ आंध्र महाभारत ‘ ह्या नांवान बरयल्ली महाभारताचीं निमाणीं पदरां वर्सां हीच ताची मुखेल आनी म्हत्वाची रचना.तिक्कना आदीं म्हाकवी नन्नय्याचें अपूर्ण महाभारत पुराय केलें.हे रचनेंतलीं पदरां पर्वां ताणें बरयल्यान त्या ग्रंथाचें पुराय श्रेय ताकाच मेळ्ळें.देखुनूच ताका आंध्रव्यास म्हण्टात.तशेंच ताका कविब्रह्म आनी उभयकविमित्र अशींय नांवां ताका आसात. 

तक्कन्नाचें आंध्रमहाभारत म्हळायार व्यासाच्या महाभारताचो फक्त तेलुगू अणकार न्हय.हे रचनेंत ताची स्वाताची खाशेली अशी प्रतिभा पावला कणकणीं दिसता,ताणें आपलें रचनेंत चड करुन देशी छंदाचोच उपेग केला.मूळ ग्रंथांतली सामान्य उपाख्यानां ताणें घेवंक ना,पूण वेदांताचें विवेचन मात संक्षेपान केलां.द्रोणाचें पांडवप्रेम,कर्णाची राजभक्ती,शकुनीचें धूर्तपण,अर्जुनाचो पराक्रम.अभिमन्यूचो व्यूहभेद आदी भाग उल्लेख करपासारके आसात.मंत्रीपदाचे आनी शिश्टायेचे अणभव आशिल्ल्यान कृष्णाचें वर्णन ताणें प्रभावीकपणान केलां.जायतेकडेन मूळ ग्रंथापरसूय ताची रचना आशिल्ल्यान तिक्कन्नाच्या महाभारताक तेलुगू साहित्यांत स्थान मेळ्ळां.रचनेंतलें नाटय,मानवी सभ्य गिन्यान आनी भाशेंवयलें असामान्य प्रभुत्व हे तीन विशेश गूण ताच्या महाभारतांत दिसतात. 

‘निर्वचनानोत्तर रामायण’ आनी आंध्रमहाभारत हांचेभायर कविसार्वभौम छंद वा कविवाग्बंध,विजयसेन आनी कृष्णशतक ह्या ग्रंथांची रचना ताणें केली. तिक्कन्नाच्या महाभारताचेरय ताचीं हातबरपां,भाश्यां,विवरणां आदी भरपूर साहित्य उपलब्ध आसा,के.व्ही.रामकोटीशास्त्री,बी.लक्ष्मीनारयणराव.सी.वीरभद्रराव आनी के.व्यासमूर्तीप्रभूतींचे तिक्कन्नावयले अभ्यासपूर्ण ग्रंथ उल्लेख करपासारके आसात.तिक्कन्नाच्या काळांतल्या आनी ताचे उपरांतच्या कवींचेर तिक्कन्नाचो खूबुच प्रभाव पडिल्लो दिसता.नन्नय्याचें अपूर्ण वनपर्व तिक्कन्ना उपरांत सुमार शंबर वर्सांनी एर्राप्रगडान पुराय केलें.सुमार तीन वर्सांच्या काळांत आंध्रमहाभारत ग्रंथ तीन महाकवींचो हातभार लागून पुराय जालें.पूण तातूंतलो चडांत चड वांटो तिक्लन्नाचो आसा. 

तिखीः (मराठीःदालचिनी,दारुचिनी ;कन्नडःलवगे हक्के ;संस्कृतः तमालपत्र,गुडत्वक; इंगलीशीःसीलोन सिनॅमॉन,सिनॅमॉन ट्री ;लॅटीनः सिनॅमोमन झेलॅनिकम ; कूळः लॉरेसी). 

सदांच पाचवेंचार उरपी हें झाड 7-10 मी.ऊंच वाडटा.ताची उंचाय चडांत चड 20 मी.लेगीत जावं येता.पानां 10-18 सेंमी.लांब आसतात आनी तांकां भायलेवटेन तिकतीकसाण मारता.पानाक तमालपत्र म्हण्टात,जानेवरी म्हयन्यांत झाडाक फुलां येतात आनी जुलय,ऑगस्ट म्हयन्यांत फळां तयार जातात.फळां जांबळांभाशेन आसतात. 

हे वनस्पतीचो उगम श्रीलंकेंत जालो असो उल्लेख मेळटा.श्रीलंकेंत ह्या पिकाची लागवाड व्हड प्रमाणांत जाता.ते भायर सेशॅल्स,ब्रीझील,जामायका हया देशांनी तिखयेची लागवड करतात.भारतांत केरळ तशेंच कर्नाटक आनी महाराष्ट्र राज्याचे दर्यादेगेवयल्या वाठारांनी तिखयेची लागवड करतात.गोंयांत तिखयेची खासा अशी लागवड करिनात,भाटांनी आनी कुळागरांनी थोडींभोव लायिल्लीं दिसतात. 

तिखयेचे दोन प्रकार आसात-रानांतली तिखी आनी रोवपाची तिखी,तिखयेच्यो खास अशो सुदारीत जाती विकसीत जावंक नात.खंयचेय जमनींत तिखयेचे पीक येवपाक शकता.रेंवट जमनींत थोडया प्रमाणांत सेंद्रीय सारें भरसून तिखी लायल्यार तिखयेचें उत्पन्न बरें मेळटा.जमनीची प्रत आनी हवामान हांचेर तिखयेची प्रत अवलंबून आसता. 

तिखयेची लागवड बियांपसून करतात.गुठी,कलम लावनूय तिखयेची लागवड करुं येता.फळां पिकतकच तातूंतल्यो बियो काडून सुकयतात आनी त्यो प्लास्टीकच्या पोतयांनी किल्लत घालतात.2-3 सप्तकांनी बियो किल्लून येतात.4-12 म्हयने पिरायेच्यो रोंपयो 60× 60 × 60सेंमी.लांब ,रुंद आनी खोल 4× 4 मी.अंतराचेर नेमां मारुन लायतात.ह्या

